
balabhadrastavarAja

బలభద్రస్తవరాజ 

దుర్యోధన ఉవాచ -

స్తోత్రం  శ్రీబలదేవస్య  ప్రాడ్విపాక  మహామునే ।
వద మాం కృపయా సాక్షాత్సర్వసిద్ధిప్రదాయకమ్   ॥ ౧॥
ప్రాడ్విపాక  ఉవాచ -

స్తవరాజం తు రామస్య వేదవ్యాసకృతం శుభమ్ ।
సర్వసిద్ధిప్రదం   రాజఞ్ఛృణు కైవల్యదం  నృణామ్ ॥౨॥
దేవాదిదేవ భగవన్కామపాల నమోఽస్తు తే ।
నమోఽనన్తాయ శేషాయ సాక్షాద్రామాయ  తే నమః ॥ ౩॥
ధరాధరాయపూర్ణాయ  స్వధామ్నే సీరపాణయే ।
సహస్రశిరసే  నిత్యం నమః సఙ్కర్షణాయ  తే ॥ ౪॥
రేవతీరమణ త్వం వై బలదేవాచ్యుతాగ్రజః  ।
హలాయుధ ప్రలమ్బఘ్న  పాహి మాం పురుషోత్తమ ॥ ౫॥
బలాయ బలభద్రాయ  తాలాఙ్కాయ నమో నమః ।
నీలామ్బరాయ గౌరాయ రౌహణేయాయ తే నమః ॥౬॥
ధేనుకారిర్ముష్టికారిః  కూటారిర్బల్వలాన్తకః ।
రుక్మ్యరిః కూపకర్ణారిః  కుమ్భాణ్డారిస్త్వమేవ   హి ॥ ౭॥
కాలిన్దీభేదనోఽసి  త్వం హస్తినాపురకర్షకః  ।
ద్వివిదారిర్యాదవేన్ద్రో  వ్రజమణ్డలమణ్డనః    ॥౮॥
కంసభ్రాతృప్రహన్తాసి   తీర్థయాత్రాకరః   ప్రభుః  ।
దుర్యోధనగురుః సాక్షాత్పాహి పాహి ప్రభో  త్వతః ॥౯॥
జయ జయాచ్యుతదేవ పరాత్పర స్వయమనన్తదిగన్తగతశ్రుత  ।
సురమునీన్ద్రఫణీన్ద్రవరాయ   తే ముసలినే బలినే హలినే నమః ॥ ౧౦॥
యః పఠేత్సతతం స్తవనం నరః స తు హరేః పరమం పదమావ్రజేత్  ।

జగతి సర్వబలం త్వరిమర్దనం  భవతి తస్య ధనం స్వజనం ధనమ్ ॥ ౧౧॥
ఇతి శ్రీగర్గసంహితాయాం   బలభద్రఖణ్డే
బలభద్రస్తవరాజవర్ణనం    నామైకాదశోఽధ్యాయః  ॥ గ. సం.అధాయ ౧౧॥

